
Туган телдә дөрес сөйләргә өйрәтү бала бакчага килгән беренче көннән үк башлана. Ана теле дәресләренең төп вазифасы да шул. Бәйләнешле сөйләм телен үстерүне ике юнәлештә алып барам. 
Беренче юнәлеш – балаларның сүз байлыгын системалы рәвештә арттыру. Моңа яңа сүзләр өйрәтү нәтиҗәсендә ирешеп була. Таныш булмаган сүзләрне төрле иллюстрацияләргә карап сөйләтү, уеннар һәм аралашу аша хәтердә калдыру мөмкин. Шулай ук таныш булмаган сүзнең мәгънәсен күрсәтмә әсбап ярдәмендә төшендерү һәм яңа сүзнең русча адекваты аша да аңлатырга була.
Икенче юнәлеш – фикерне дөрес итеп әйтеп бирергә өйрәтү. Иң таралган эш формаларының берсе – рәсем буенча сөйләтергә тырышу. Моңа сораулар бирү юлы белән ирешергә мөмкин.  Балалар арасында ана телендә сөйләргә өйрәнгән берничә бала була. Бу очракта иң элек шуларга таянырга туры килә. Аларга ияреп, җөмләләрне кабатлату аша, башка балалар да әкренләп сөйләргә күнегәләр. 
Сөйләм үстерү дәресләрен әйләнә-тирә, табигать күренешләре белән бәйләп, матур әдәбият әсәрләрен уку аша үткәрү уңышлы. Ә.Бикчәнтәева, Б.Рәхмәт, Р.Миңнуллин шигырьләре ятлау һәм хәтердә калдыру өчен дә бик уңайлы. Матур рәсемле әкият китаплары, беренчедән, гүзәл зәвык тәрбияләргә ярдәм итсәләр, икенчедән, сөйләм телен үстерүдә алар алыштыргысыз чыганаклар. Сөйләм телен үстерүне Г.Тукай шигырьләреннән башка күз алдына да китереп булмый. “Су анасы”, “Шүрәле” әкиятләрен һәр бала диярлек сөйләргә өйрәнә. Аларны сәхнәләштерү дә әллә ни катлаулы түгел. “Эш беткәч уйнарга ярый”, “Туган тел” шигырьләрен укыганнан соң, рәсем ясатып һәм җырлатып, без сабыйлар күңеленә матурлык орлыгы салабыз.
Ана теле дәресләре туган телне ярату хисе тәрбияләргә тиеш. Халык авыз иҗатына мөрәҗәгать итү моңа ирешергә ярдәм итә. Табышмаклар, төрле сынамышлар, такмаклар өйрәнү, моңлы бишек җырларын тыңлату, әкиятләрне даими уку – телгә мәхәббәт тәрбияләүнең бай чыганаклары. “Шалкан”, “Күмәч”(“Колобок”), “Зирәк кыз”, “Өч кыз” һ.б. әкиятләрне уку һәм сәхнәләштерү аша балаларның телен баету һәм иҗади фикерләү сәләтен үстерергә була. 
Бәйләнешле сөйләм үстерү ана теле дәресләрендә генә түгел, математика, сынлы сәнгать, рәсем, конструкцияләү, хезмәт дәресләрендә дә дәвам итә. Һәр эшне башкарганда, эш процессларын сөйләтү аша оештырабыз. Мәсәлән, рәсем дәресен алып карыйк. Бала белән түбәндәгечә сөйләшү булырга мөмкин: күкне зәңгәрсу төскә буйыйбыз, аннан соң сары кояшны ясыйбыз һ.б. 
Шулай ук урамда уйнаганда, табигатьне күзәтү процессында да сөйләм телен үстерү эше каралган. Мәсәлән, сынлы сәнгать дәресләрендә татар халык бизәкләрен өйрәнеп, беренчедән, балалар милләт традицияләре аша тәрбияләнсәләр, икенчедән, аларны даими рәвештә сөйләштерәбез дә: төсләр, бизәкләр турында сорыйбыз, үзләренең нинди бизәкләр өстәргә теләүләрен сөйләтәбез.
Сөйләм телен үстерү дидактик уеннардан башка була алмый. Кызлар курчак киендерү, мәктәпле уйнау, кер юу, табибә булып уйнауны яратсалар, малайларны төзелеш, машина белән уйнау кызыксындыра, ләкин шунысы әһәмиятле: һәр уен барышында аларның сөйләмен күзәтергә, ярдәм итәргә кирәк.
Сөйләм үстерү эше өйдә дә дәвам итәргә тиеш. Моның өчен балаларга “Салават күпере” журналын алдыру, әти-әниләренең аны балага укуы да файдалы эш булып тора. Телевизордан бара торган “Күчтәнәч” тапшыруы да балага сөйләм телен үстерергә ярдәм итә, бары тик баланы беренче мәртәбә шуңа этәрергә генә кирәк, соңыннан ул үзе үк бу тапшыруларны көтеп алачак. 
Бәйрәм кичәләрен үткәргәндә һәр баладан шигырь сөйләтү аның телен шомарта, аралашу осталыгын арттыра.

Гомумән, балалар мәктәпкә киткәндә, авазларны дөрес әйтеп, төзек җөмләләр төзеп, үзләренең уй-фикерләрен белдерә алырга тиешләр. Шуңа күрә балалар бакчасында сөйләм телен үстерү иң әһәмиятле эшләрнең берсе булып тора.

